ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՈՒ ԵՎՐՈՊԱԿԱՆ ՆԵՐԴՐՈՒՄԱՅԻՆ ԲԱՆԿԻ ՄԻՋԵՎ 2015 ԹՎԱԿԱՆԻ ՄԱՐՏԻ 16-ԻՆ ՍՏՈՐԱԳՐՎԱԾ ԵՎ ՓՈՓՈԽՎԱԾ «ԿՈՎԿԱՍՅԱՆ ԷԼԵԿՏՐԱՀԱՂՈՐԴՄԱՆ ՑԱՆՑ» ՖԻՆԱՆՍԱԿԱՆ ՊԱՅՄԱՆԱԳՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ԹԻՎ 2 ՆԱՄԱԿԻ ՍՏՈՐԱԳՐՄԱՆ ԱՌԱՋԱՐԿՈՒԹՅԱՆԸ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

«Կովկասյան էլեկտրահաղորդման ցանց» ծրագրի (այսուհետ՝ Ծրագիր) իրականացման նպատակով Եվրոպական ներդրումային բանկի հետ 2015թ. մարտի 16-ին կնքվել է 10 մլն եվրոյի ֆինանսական պայմանագիր: Պայմանագիրն ուժի մեջ է մտել 2016թ. մարտի 12-ին: Պայմանագրի փակման ամսաթիվ է սահմանված 2019թ. մարտի 16-ը:

Ծրագրի նպատակն է միացնել հայկական և վրացական էներգահամակարգերը վրացական սահմանի մոտ` Այրումում (Հայաստան) տեղակայվող 500/400/220 կՎ բարձր լարման հաստատուն հոսանքի փոխակերպիչ կայանով (վերջնական հզորությունը՝ 1050 ՄՎտ): Վրացական կողմից միացումը կլինի «Մառնեուլի» ենթակայանից 500 կՎ օդային գծի միջոցով, հայկական կողմից միացումը կլինի Դդմաշենում տեղակայվող 400/220 կՎ ենթակայանից 400 կՎ օդային գծի միջոցով: Արդյունքում Հայաստան-Վրաստան էլեկտրաէներգիայի փոխանակման հզորությունը նախատեսվել է ներկայիս 200 ՄՎտ-ից առաջին փուլում հասցնել 350 ՄՎտ-ի, հետագայում, ելնելով տարածաշրջանային շուկայի պահանջարկից, հասցնել մինչև 1050 ՄՎտ-ի:

Ծրագրի նպատակն է նաև ապահովել Վրաստանի և Իրանի էներգահամակարգերի հետ կայուն աշխատանքը` նպատակ ունենալով բոլոր երեք երկրների էներգահամակարգերի համատեղ աշխատանքը զուգահեռ ռեժիմում: Հայաստան-Վրաստան էլեկտրահաղորդման օդային գծի կառուցմամբ զգալիորեն կխթանվի էներգետիկայի բնագավառում տարածաշրջանային հյուսիս-հարավ (ՌԴ-Վրաստան-ՀՀ-ԻԻՀ) փոխշահավետ համագործակցության զարգացումը:

Նոր էլեկտրահաղորդման օդային գծերի կառուցմամբ նկատելիորեն կբարելավվի ծառայության որակը, զգալիորեն կխթանվի էներգետիկայի բնագավառում տարածաշրջանային փոխշահավետ համագործակցության զարգացումը, ինչպես նաև կստեղծվի նախապայման` ԱՊՀ երկրների էլեկտրաէներգետիկ համակարգի հետ զուգահեռ աշխատանք կազմակերպելու համար:

Ծրագրի շրջանակներում կնքվել է խորհրդատվական պայմանագիր «Fichtner GmbH & Co.KG» ընկերության հետ (այսուհետ՝ Խորհրդատու): 
Ծրագրի Խորհրդատուի աջակցությամբ պատրաստվել են Ծրագրի գլխավոր կապալառուների ընտրության երեք լոտերով (Լոտ 1՝ Դդմաշենի ենթակայան մուտք/ելք, Լոտ 2՝ Էլեկտրահաղորդման գծեր և Լոտ 3՝ բարձր լարման հաստատուն հոսանքի փոխակերպիչ կայանի (ԲԼՀՀՓԿ) կառուցում) մրցույթների իրականացման նախաորակավորման փաստաթղթերի փաթեթների (այսուհետ՝ ՆՓՓ) նախագծերը:

Ծրագիրն իրականացնող «Բարձրավոլտ էլեկտրացանցեր» ՓԲԸ-ի (այսուհետ՝ Ընկերություն) հետ վերջնականացնելով բոլոր 3 լոտերով գլխավոր կապալառուների ընտրության ՆՓՓ-ները՝ սահմանված կարգով Գերմանիայի զարգացման վարկերի բանկի (այսուհետ՝ Բանկ) համաձայնությունն ստանալուց և Տարածքային կառավարման և ենթակառուցվածքների նախարարության (այսուհետ՝ Նախարարություն) վարկային և դրամաշնորհային ծրագրերի կառավարման խորհրդի (այսուհետ՝ Խորհուրդ) կողմից հաստատվելուց հետո, հրապարակվել են Գերմանիայի առևտրային և ներդրումային հարթակում, ինչպես նաև Նախարարության և Ընկերության պաշտոնական կայքերում:  

Սահմանված կարգով իրականացված նախաորակավորման մրցութային գործընթացի արդյունքում Բանկի համաձայնությամբ և Խորհրդի որոշմամբ հաստատվել են Ծրագրի (Լոտ 1–Դդմաշեն ենթակայանի, Լոտ 2–էլեկտրահաղորդման գծերի և Լոտ 3-Բարձր լարման հաստատուն հոսանքի փոխակերպիչ կայանի կառուցում) գլխավոր կապալառուների ընտրության մրցույթների նախաորակավորման արդյունքները, որոնց համաձայն՝ որակավորված են ճանաչվել հետևյալ ընկերությունների հայտերը` Լոտ 1-ով՝ «Siemens Aktiengesellshaft» (Գերմանիա), «EFACEC Engenharia e Sistemas, S.A.» (Պորտուգալիա), Լոտ 2-ով՝ «KEC International Limited» (Հնդկաստան), «Kalpataru Power Transmission limited» (Հնդկաստան) և Լոտ 3-ով՝ «Siemens Aktiengesellshaft» (Գերմանիա), «ABB Power Grids Sweden AB/COBRA Instalaciones Y Servicios S.A. Consortium» (Շվեդիա/Իսպանիա):

Երեք լոտերի վերաբերյալ նախաորակավորման գործընթացի գնահատման արդյունքները սահմանված կարգով հրապարակվել են Գերմանիայի առևտրային և ներդրումային հարթակի, Նախարարության և Ընկերության պաշտոնական կայքերում: Բոլոր հայտատուները տեղեկացվել են գնահատման արդյունքների մասին (որակավորված և չորակավորված): 

Խորհրդատուի հետ համատեղ պատրաստվել են Ծրագրի գլխավոր կապալառուների ընտրության մրցութային փաստաթղթերի փաթեթները (այսուհետ՝ ՄՓՓ) և սահմանված կարգով ներկայացվել է Բանկի համաձայնեցմանը։

ՄՓՓ-ները սահմանված կարգով Բանկի և Խորհրդի հաստատումից հետո, հայտերի ներկայացման նպատակով կտրամադրվեն նախաորակավորված հայտատուներին:

Ծրագրի իրականացման գործընթացով պայմանավորված՝ ֆինանսական պայմանագրի վերջնաժամկետն անհրաժեշտ է երկարաձգել մինչև 2027թ. դեկտեմբերի 31-ը:

Հայաստանի Հանրապետության ու Եվրոպական ներդրումային բանկի միջև 2015 թվականի մարտի 16-ին ստորագրված «Կովկասյան էլեկտրահաղորդման ցանց» ֆինանսական պայմանագրում փոփոխություններ կատարելու մասին թիվ 2 նամակը Հայաստանի Հանրապետության պետական բյուջեի համար լրացուցիչ ֆինանսական պարտավորություններ չի առաջացնում:

ՀՀ տարածքային կառավարման և 

ենթակառուցվածքների նախարարություն
